
Efni: Umsögn um frv. til breytinga á almennum hegningarlögum nr. 19/1940 (bann við 
hefndarklámi), 11. mál, þskj. 11, lþ. 145.

Jafnréttisstofa vísar til tölvubréfs frá nefndasviði Alþingis, dags. 29. janúar 2016, en 
þar var stofnuninni gefið tækifæri til að veita allsherjar- og menntamálanefnd Alþingis 
umsögn um frumvarp til breytinga á almennum hegningarlögum nr. 19/1940 (bann við 
hefndarklámi), 11. mál, þskj. 11, lþ. 145.

Frumvarp þetta var fyrst lagt fram á síðasta þingi og er nú lagt fram í óbreyttri mynd. 
Jafnréttisstofa sendi inn umsögn um málið þá þar sem því var fagnað að fram væri 
komið frumvarp um svokallað hefndarklám. Jafnréttisstofa telur þó að heppilegra væri 
að tala um „hrelliklám“ fremur en „hefndarklám“ því fyrrgreinda hugtakið nær til fleiri 
tilvika en hugtakið „hefndarklám“, enda þau brot sem ákvæðunum er ætlað að taka til 
ekki alltaf til komin vegna (meintrar) hefndar.

Jafnréttisstofa telur að nauðsynlegt sé að taka það skýrt fram í kynferðisbrotakafla 
almennra hegningarlaga að „hrelliklám“ sé refsivert. Rétt er að benda á það að skv. 
dómi Hæstaréttar Íslands nr. 312/2015 var maður dæmdur skv. 209. gr. almennra 
hegningarlaga fyrir athæfi sem myndi flokkast sem „hrelliklám“ eða „hefndarklám“. 
Ljóst er því að Hæstiréttur telur að almenn hegningarlög nái til þessara brota. Allt að 
einu telur Jafnréttisstofa nauðsynlegt að gera breytingar á lögunum á þann veg að 
hugtakið komi fram í ákvæðum þeirra. Þannig myndi einnig nást fram frekari 
fælingarmáttur, því þá má öllum vera það ljóst að athæfi sem myndi flokkað sem 
„hrelliklám“ eða „hefndarklám“ sé ekki liðið í íslensku samfélagi.

Rétt er að halda refsirammanum eins og hann er í 209. gr., hvort sem hugtakinu 
„hrelliklám“ yrði bætt inn í það ákvæði eða sett yrði sérstakt ákvæði um það í kafla 
laganna um kynferðisbrot. Brot gegn 209. gr. sem Hæstiréttur dæmi eftir í fyrrgreindu 
máli geta varðar allt að fjórum árum.

Jafnréttisstofa veitir allsherjar- og menntamálanefnd Alþingis fúslega nánari 
upplýsingar og skýringar sem þörf kann að vera á, verði óskað eftir því og er reiðubúin 
að mæta á fund nefndarinnar, kalli hún eftir því.

Virðingarfyllst,

Ingibjörg Elíasdóttir 

lögfræðingur

